
1. Իրավական ակտի ընդունման անհրաժեշտությունը.
    Գործող կարգով նախատեսված է սովորողների տեղափոխման ընդհանուր ընթացակարգ, որը սահմանում է տեղափոխության հիմքերը և կարգը՝ հաշվի առնելով ուսումնական հաստատության լիցենզավորված սահմանային տեղերը։ Սակայն գործնականում նկատվել է, որ այդ կարգավորումները լիարժեքորեն չեն արտացոլում ընտանիքի միասնական կրթական միջավայրի ապահովման հարցերը, մասնավորապես, երբ նույն ընտանիքի մի քանի երեխա ցանկանում են սովորել նույն դպրոցում, բայց տեղերի սահմանափակման պատճառով որոշ երեխաների ընդունելությունը մերժվում է, կամ երբ երկյակների, եռյակների և քառյակների դեպքում տեղափոխությունը չի ապահովում մյուս երեխաների միաժամանակյա ընդունելությունը նույն հաստատություն։
   Այս իրավիճակները հաճախ հանգեցնում են ծնողների դժգոհությունների, կազմակերպչական դժվարությունների, սովորողների սոցիալ-հոգեբանական անհարմարությունների և կրթական գործընթացի անկայունության։
Նման դեպքերի կարգավորումը ներկայումս թողնված է դպրոցների մակարդակին, ինչը հանգեցնում է անհամաչափ մոտեցումների՝ խաթարելով հավասար հնարավորությունների և կրթության հասանելիության սկզբունքը։
    Նախագծի ընդունումը կարևոր քայլ է կրթական համակարգում սովորողի շահերի առաջնահերթության ապահովման, ընտանիքի համախմբվածության պահպանման և կրթության հասանելիության հավասար հնարավորությունների երաշխավորման ուղղությամբ։
    Այն նպաստելու է ավելի մարդակենտրոն, հումանիտար և սոցիալապես արդար հանրակրթության կազմակերպմանը՝ առանց ավելորդ վարչարարության կամ ֆինանսական բեռի։
   Ներկայում գործող կարգում չկա համապատասխան ընթացակարգ՝ այլ երկրում ուսումնառությունն ընդհատած և Հայաստան վերադարձած սովորողների համար, և պահանջվող փաստաթղթերի մասով բացակայությունը հաճախ հանգեցնում է կրթական գործընթացի ոչ համակարգվածության: 
   Նախագծով առաջարկվող՝ 11.1.-ին կետի նոր խմբագրումը նպատակ ունի հստակեցնել տվյալների համապատասխանության ստուգման ընթացակարգն այն երեխաների համար, որոնք մինչև այդ չեն հաճախել նախադպրոցական կրթության ուսումնական հաստատություններ կամ հաչախել են, բայց առաջին անգամ են ընդգրկվում Կրթության կառավարման տեղեկատվական համակարգում։ Առաջարկվող փոփոխությամբ ամրագրվում է ստուգման իրականացման հստակ ժամանակաշրջանը՝ մինչև հայտագրումը, սակայն ոչ շուտ, քան ընթացիկ տարվա մայիսի 1-ը, և հստակեցվում է կիրառվող տեղեկատվական հարթակը՝ stugum.emis.am։ Այս փոփոխությունը կարևոր է տվյալ երեխաների դեպքում, քանի որ ապահովում է անձնական և կրթական տվյալների ճշգրիտ համադրություն, կանխարգելում կրկնօրինակների կամ սխալների առաջացումը, և ամրապնդում է թվային համակարգերի արդյունավետ օգտագործումը, ինչն առավել հուսալի և անխափան է դարձնում հայտագրման գործընթացն առաջին դասարան ընդունվող երեխաների համար։
   Նախագծով առաջարկվող 25-րդ կետի նոր՝ 8-րդ ենթակետը նպատակ ունի ապահովել, որ վերադարձած սովորողը ներկայացնի փաստաթուղթ՝ ուսումնական գործընթացին մասնակցության, առաջադիմության և բացակայությունների վերաբերյալ տվյալներով, ինչպես նաև (առկայության դեպքում) հիմնական կրթության վկայականը կամ տվյալ երկրում ստացված համարժեք փաստաթուղթը: Այս պահանջը կստանդարտացնի ընդունման գործընթացը, կդյուրինացնի ուսումնական առաջադիմության հստակ գնահատումը և սովորողի՝ ճիշտ դասարան ընդգրկումը՝ ապահովելով կրթության շարունակականություն, սոցիալական հարմարավետություն և ուսումնական նպատակների արդյունավետ իրականացում:
   Նախագծով 29-րդ կետի 3-րդ ենթակետի նոր խմբագրությամբ սահմանվում են կարգավորումներ այն սովորողների համար, որոնք կրթական 3-րդ աստիճանում հաստատություն չհաճախել են (մինչև 17 տարին լրանալը): Նախկինում գործող կարգում բացակայում էին հստակ պահանջներ այն դեպքերի համար, երբ սովորողը ներկայացնում է հիմնական կրթության վկայական, այն չունի, կամ ավարտել է կրթությունը այլ երկրում և առանց վկայականի վերադարձել է Հայաստան:
Նախագծով նախատեսված կարգավորումները նախատեսում են հետևյալը.
Եթե սովորողն ունի հիմնական կրթության վկայական, ընդունվում է իր տարիքային խմբից մեկ դասարան ցածր, 10-րդ դասարան ընդունվելու դեպքում՝ 10-րդ դասարան:
Եթե սովորողը չունի հիմնական կրթության վկայական, ուսումնառությունը շարունակվում է 9-րդ դասարանում:
Եթե սովորողը ավարտել է կրթությունը այլ երկրում, սակայն տվյալ երկրի կրթական քաղաքականությունից ելնելով վկայական չի ստացել, ուսումը շարունակվում է այն դասարանում, որը որոշվում է «Ակադեմիական փոխճանաչման և շարժունության ազգային տեղեկատվական կենտրոն»-ի եզրակացությամբ՝ հաշվի առնելով տվյալ երկրի և Հայաստանի Հանրապետության կրթական ծրագրերի համապատասխանությունը:
Այս փոփոխությունները նպաստում են ընդունման գործընթացի հստակեցմանը, ուսումնական դասարանի ճիշտ ընտրությանը, ինչպես նաև կրթության շարունակականության ապահովմանը, ինչի համար նախկինում իրավական հստակ կարգավորում չկար:

[bookmark: _GoBack]2. Ընթացիկ իրավիճակը, կարգավորման նպատակը, ակնկալվող արդյունքը.
   Նախագծով առաջարկվում է սահմանել, որ նույն ընտանիքի սովորողներից մեկը տվյալ ուսումնական հաստատությունում սովորելու դեպքում, այդ հաստատությունում սովորելու նախապատվություն ունենան նրա եղբայրներն ու քույրերը (19.1-րդ կետ), և ամրագրել, որ երկյակների, եռյակների կամ ավելի սովորողների դեպքում առնվազն մեկի տեղափոխությունը հաստատություն ավտոմատ կերպով ապահովում է մյուսների ընդունելությունը նույն հաստատությունում՝ անկախ լիցենզավորված սահմանային տեղերի առկայությունից (19.2-րդ կետ)։
    Այս լրացումները ուղղված են ընտանիքների համախմբվածության և սովորողների կրթության շարունակականության ապահովմանը՝ առանց խախտելու կրթական գործընթացի կազմակերպման ընդհանուր կանոնները։
     Նույն դպրոցում սովորող եղբայրների և քույրերի դեպքում երեխաները զգում են ավելի մեծ սոցիալական պաշտպանվածություն, ապահովվածություն և հարմարավետություն՝ կրթական միջավայրում արագ ինտեգրվելով և պահպանելով ուսումնական մոտիվացիան։
Միևնույն հաստատությունում սովորելը նպաստում է նաև ընտանիքի առօրյա կազմակերպման արդյունավետությանը՝ տեղափոխությունների, ժամանակի և ֆինանսական ծախսերի նվազեցման հաշվին։
    Երկյակների և բազմազավակ ընտանիքների երեխաների տարանջատված ուսուցումը հաճախ առաջացնում է հուզական դժվարություններ, ինչը կարող է բացասաբար անդրադառնալ սովորողների հոգեբանական բարեկեցության և ուսումնական առաջադիմության վրա։
    Այս լրացումները միտված են կանխելու նման իրավիճակները՝ ստեղծելով իրավական հստակ հիմք միասնական մոտեցման համար։
    Նախագծի ընդունման արդյունքում կապահովվի ընտանիքների կրթական միասնական քաղաքականությունը, կնվազեն սովորողների և ծնողների բողոքներն ու բարդությունները տեղափոխման գործընթացում, կնախաձեռնվի հոգեբանական հարմարավետության և սոցիալական համերաշխության մթնոլորտ կրթական միջավայրում, կբարձրանա հանրակրթական համակարգի նկատմամբ վստահությունը՝ որպես սոցիալապես պատասխանատու և սովորողի շահերին միտված համակարգ։

3. Ակտի նորմատիվ բնույթի հիմնավորվածությունը.
    Նախագիծը համահունչ է ՀՀ Սահմանադրությամբ, «Կրթության մասին» և «Հանրակրթության մասին» օրենքներով ամրագրված կրթության մատչելիության, հավասարության և երեխաների շահերի գերակայության սկզբունքներին։
Լրացումները չեն պահանջում լրացուցիչ ֆինանսական հատկացումներ պետական բյուջեից և չեն հանգեցնում ուսումնական հաստատությունների ընթացիկ գործունեության խաթարման։ Դրանք պարզապես հստակեցնում են արդեն գործող գործընթացները և ձևավորում իրավական հիմք՝ նույն ընտանիքի երեխաների նկատմամբ միատեսակ և արդարացի մոտեցում ցուցաբերելու համար։
4. Նախագծի մշակման գործընթացում ներգրավված ինստիտուտները և անձինք.
       Հայաստանի Հանրապետության կրթության, գիտության, մշակույթի և սպորտի նախարարություն:
5.Միջոցառման իրականացման անհրաժեշտությունը բխում է.
      ՀՀ կառավարության 2021 օգոստոսի 18-ի թիվ 1363-Ա որոշմամբ հաստատված ՀՀ կառավարության  ծրագրի «4.3 ԿՐԹՈՒԹՅՈՒՆ»  բաժնի 1-ին՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:», 2-րդ՝ «Կրթության բոլոր մակարդակների համար առանցքային են լինելու ներառական կրթական միջավայրի ստեղծումը, կրթության բովանդակության և կրթական ծրագրերի արդիականացումը, անհրաժեշտ ենթակառուցվածքների արդիականացումն ու վերազինումը, ժամանակակից տեղեկատվական տեխնոլոգիաների լայն կիրառումը ուսուցման և կառավարման համակարգերում, «կրթություն-գիտություն-աշխատաշուկա» կապի ամրապնդումը: Խրախուսվելու է նաև կրթությունն ամբողջ կյանքի ընթացքում:» պարբերություններից, «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 01 մեգանպատակի թիրախային արդյունքի ցուցանիշի ապահովման պահանջից՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:», «Հայաստանի Հանրապետության կրթության մինչև 2030 թվականը զարգացման պետական ծրագրի» հավելվածի 5-րդ՝ «Ռազմավարական ուղղություններով նախատեսվող քայլերը և գործողությունների շրջանակը» գլխի 80-րդ՝ «Համընդհանուր ներառական, սովորողակենտրոն կրթական միջավայրի ստեղծումը ենթադրում է բոլորի համար որակյալ կրթական ծառայությունների մատչելիություն և հասանելիություն հանրապետության ողջ տարածքում» կետի 3-րդ՝ «Այս ուղղությամբ  քաղաքականությունների ու գործողությունների շրջանակը ներառում է կրթության կազմակերպման սովորողակենտրոն մեխանիզմների ընդլայնում.» բ) ենթակետի՝ «պարտադիր կրթությունից դուրս մնալու ռիսկերի կանխարգելման, դուրս մնացած երեխաների հայտնաբերման և նրանց կրթական համակարգ վերաներառման մեխանիզմների գործարկում» և 86-րդ կետի՝ «Ծրագրի իրականացումը կապահովի 2030թ. հետևյալ արդյունքային շրջանակը.» է) ենթակետի՝ «ոչ մի երեխա դուրս չի մնա պարտադիր կրթության համակարգից» սահմանված թիրախային արդյունքների ցուցանիշի ապահովման պահանջից: 
Տ Ե Ղ Ե Կ Ա Ն Ք
 
«Հայաստանի Հանրապետության կրթության և գիտության նախարարի 2010 թվականի նոյեմբերի 24-ի N 1640-Ն հրամանում փոփոխություններ և լրացումներ կատարելու մասին» Հայաստանի Հանրապետության կրթության, գիտության, մշակույթի և սպորտի նախարարի հրամանի նախագծի ընդունմամբ պետական բյուջեի ծախսերի ավելացում կամ նվազեցում չի նախատեսվում: 
 «Հայաստանի Հանրապետության կրթության և գիտության նախարարի 2010 թվականի նոյեմբերի 24-ի N 1640-Ն հրամանում փոփոխություններ և լրացումներ կատարելու մասին» Հայաստանի Հանրապետության կրթության, գիտության, մշակույթի և սպորտի նախարարի հրամանի նախագծի ընդունմամբ այլ նորմատիվ իրավական ակտեր ընդունելու անհրաժեշտությունը բացակայում է:

